Banku Mundial no Ministeriu Finansa Lansa Projetu Estrada Dili-Ainaro

Dili, November 18, 2013 — Ohin, Ministeriu Finansa ho Banku Mundial asina ona akordu finansa foun hamutuk millaun 40
dolares amerikanu nebé sei uza hodi hadian estrada 110KM husi Dili to’o ba iha Ainaro.

Asina akordu ida ne’e atende husi Luis Constantino, Jestor Banku Mundial nian ba Timor-Leste no Hon. Emilia Pires,
Ministra Finansa Timor-Leste nian, no mos reprezentante husi Governu Timor-Leste, no Parseiru Dezenvolvimentu sira
seluk.

Estrada husi Dili to'o Ainaro hanesan ligasaun importante ida husi nasaun nia parte norte ba parte sul nian no liga distriru
tolu—Dili, Aileu no Ainaro—nebé hamutuk iha populasaun tersu ida nasaun nian, inklui agrikultor rihun ba rihun.

"Ami sente kontente teb-tebes tanba bele finaliza duni prosesu ida ne’e ho Banku Mundial no hein katak sei serbisu
hamutuk durante faze implementasaun projetu ida ne’e nian” tenik Ministra Pires.

"hadian ita nian nasaun nia infra-estrutura mos sai hanesan komponente importante ida iha ita nia Planu Estratejiku ba
Dezenvolvimentu 2011-2030. Ita presija estrada no ponte nebé diak hodi bele haforsa ekonomia povu Timor-Leste nian.

Projetu estrada Dili-Ainaro hanesan pasu ida tan nebé nasaun ne’e foti hodi lao ba dalan los” Ministra Pires kontinua.

“Infra-estrutura ba transporte ho kualidade nebé aas hanesan xave ida hodi bele atinji ekonomia nebé forte no
diversifikadu, nebé sei lori benefisiu ba povu Timor tomak” tenik Constatino.

Nia kontinua tan, “Estrada husi Dili ba Ainaro hanesan fonte moris ba ema barak. Rehabilitasaun ba Estrada ne’e kritiku
tebes hodi bele liga ema sira ba merkadu, liga povu sira tomak, no mos ba serbisu publiku hanesan hospital no mos

eskola sira”.

Kreditu no imprestimu foun ne’e sei hatutan ba Projetu Estrada Tahan Klimatika (Timor-Leste Road Climate Resilience
Project) nebé mak aprova ona iha tinan 2011 liu ba, nebé halo ona hadian urjenti nian ba parte balun iha estrada ne’e
nian, tanba udan no inundansia estraga durante tempu udan.

Fundu foun ne’e sei foka ba iha rehabilitasaun estrada tomak nebé liga distritu tolu ne’e. Obra ba konstrusaun nian sei
estabiliza estrutura inklinasaun, hadian drainase, no hadian mos dalan trotoar nian. Projetu ne’e sei suporta mos estudu
viabilidade nian no dezefia ho detallu ba posibilidade hadian estrada iha futuru husi dalan nebé liga Dili ba Ainaro.

Manutensaun urjenti no system ba responde nian sei ajuda Governu hodi bele planeia hanusa mak bele maneje durante
eventu hanesan rai halai tanba udan nebé bo’ot.

Projetu ne’e implementa husi Ministeriu Obras Publika no finansia husi fundu hamutuk US$ 40 millaun husi Banku
Mundial nia ajensia rua, Asosiasaun Internasional ba Dezenvolvimentu (IDA) US$ 25 millaun, no Banku Internasional ba
Rekonstrusaun no Dezenvolvimentu (IBRD) US$ 15 millaun, hanesan imprestimu no kreditu. Governu Timor-Leste
kontribui US$ 47 millaun.

